
Gandharvadi Anyadevaganaih Kritam Ramanatha Stotram

ગન્ધર્વાદિ અન્યદેવગણૈઃ કૃતં રામનાથસ્તોત્રમ્

ગન્ધર્વા ઊચુઃ ।
રામનાથ ત્વમસ્માકં ભજતાં ભવસાગરે ।
અપારે દુઃખકલ્લોલે ન ત્વત્તોન્યા ગતિર્હિ  નઃ॥ ૭૫॥
કિન્નરા ઊચુઃ ।
રામનાથ ભવારણ્યે વ્યાધિવ્યાઘ્રભયાનકે ।
ત્વામન્તરેણ નાસ્માકં પદવીદર્શકો ભવેત્॥ ૭૬॥
યક્ષા ઊચુઃ ।
રામનાથેન્દ્રિયારાતિબાધા નો દુઃસહા સદા ।
તાન્વિજેતું સહાયસ્ત્વમસ્માકં ભવ ધૂર્જટે॥ ૭૭॥
નાગા ઊચુઃ ।
અચિન્ત્યમહિમાનં ત્વાં રામનાથ વયં કથમ્ ।
સ્તોતુમલ્પધિયઃ શક્તા ભવિષ્યામોંઽબિકાપતે॥ ૭૮॥
કિમ્પુરુષા ઊચુઃ ।
નાનાયોનૌ ચ જનનં મરણં ચાપ્યનેકશઃ ।
વિનાશય તથાઽજ્ઞાનં રામનાથ નમોઽસ્તુ તે॥ ૭૯॥
વિદ્યાધરા ઊચુઃ ।
અમ્બિકાપતયે તુભ્યમસઙ્ગાય  મહાત્મને ।
નમસ્તે રામનાથાય પ્રસીદ વૃષભધ્વજ॥ ૧.૪૯.૮૦॥
વસવ ઊચુઃ ।
રામનાથગણેશાય ગણવૃન્દાર્ચિતાઙ્ઘ્રયે    ।
ગઙ્ગાધરાય  ગુહ્યાય નમસ્તે પાહિ નઃ સદા॥ ૮૧॥
વિશ્વેદેવા ઊચુઃ ।
જ્ઞપ્તિમાત્રૈકનિષ્ઠાનાં મુક્તિદાય સુયોગિનામ્ ।

રામનાથાય સામ્બાય નમોઽસ્માન્ રક્ષ શઙ્કર॥ ૮૨॥
મરુત ઊચુઃ ।
પરતત્ત્વાય તત્ત્વાનાં તત્ત્વભૂતાય વસ્તુતઃ ।
નમસ્તે રામનાથાય સ્વયમ્ભાનાય શમ્ભવે॥ ૮૩॥
સાધ્યા ઊચુઃ ।
સ્વાતિરિક્તવિહીનાય જગત્સત્તાપ્રદાયિને ।
રામેશ્વરાય દેવાય નમોઽવિદ્યાવિભેદિને॥ ૮૪॥
સર્વે દેવા ઊચુઃ ।
સચ્ચિદાનન્દસમ્પૂર્ણં દ્વૈતવસ્તુવિવર્જિતમ્   ।
બ્રહ્માત્માનં સ્વયમ્ભાનમાદિમધ્યાન્તવર્જિતમ્  ॥ ૮૫॥
અવિક્રિયમસઙ્ગં  ચ પરિશુદ્ધં સનાતનમ્ ।
આકાશાદિપ્રપઞ્ચાનાં સાક્ષિભૂતં પરામૃતમ્॥ ૮૬॥
પ્રમાતીતં પ્રમાણાનામપિ બોધપ્રદાયિનમ્ ।
આવિર્ભાવતિરોભાવસઙ્કોચરહિતં સદા॥ ૮૭॥
સ્વસ્મિન્નધ્યસ્તરૂપસ્ય પ્રપઞ્ચસ્યાસ્ય સાક્ષિણમ્ ।
નિર્લેપં પરમાનન્દં નિરસ્તસકલક્રિયમ્॥ ૮૮॥
ભૂમાનન્દં મહાત્માનં ચિદ્રૂપં ભોગવર્જિતમ્   ।
રામનાથં વયં સર્વે સ્વપાતકવિશુદ્ધયે॥ ૮૯॥
ચિન્તયામઃ સદા ચિત્તે સ્વાત્માનન્દબુભુત્સવઃ ।
રક્ષાસ્માન્કરુણાસિન્ધો રામનાથ નમોઽસ્તુ તે॥ ૧.૪૯.૯૦॥
રામનાથાય રુદ્રાય નમઃ સંસારહારિણે ।
બ્રહ્મવિષ્ણ્વાદિરૂપેણ વિભિન્નાય સ્વમાયયા॥ ૯૧॥
ઇતિ શ્રીસ્કન્દપુરાણે બ્રહ્મખણ્ડે સેતુખણ્ડે એકોનપઞ્ચાશત્તમાધ્યાયાન્તર્ગતં

અન્યદેવતાકૃતં રામનાથસ્તોત્રં સમાપ્તમ્ ।
સ્કન્દપુરાણ । બ્રહ્મખણ્ડ । સેતુલ્ખણ્ડ । અધ્યાય ૪૯/૭૫-૯૧॥

